
TÍÐINDI

Eirikur Lindenskov

Tað var tann 9. november, 
at kinesiska sendistovan 
í Keypmannahavn setti 
seg í samband við lands­
stýrið um at fáa ein fund 
ímillum kinesiska sendi­
harran í Keypmanna­
havn, Feng Tie, og Føroya 
Landsstýri.

Í umbønini um fundin 
fegnast umboðið fyri 
kinesisku sendistovuna, 
Yang Xiaorong, um heitu 
móttøkuna, sum kines­
iski sendiharrin hevði 
fingið á vitjan síni »í 
síðsta mánaði«. T. v. s., 
at kinesiski sendiharrin 

eisini vitjaði landsstýrið 
í oktobermánaði.

– Umboðini fyri lands­
stýrið og sendiharrin 
høvdu ein ógvuliga góðan 
fund. Har vóru spurn­
ingar reistir um handils­
viðurskiftini millum Kina 
og Føroyar, og sendi­
harrin hevur nú fingið 
heimild til at koma við 
eini afturmelding. Hann 
ætlar sær til Føroya í 
næstu viku, hann verður 
í Føroyum frá 11. novem­
ber. Hann vildi fegin 
fingið fund við løgmann, 
uttanríkisráðharran og 
fígg jarmálaráðharran, 
skrivar Yang Xiaorong frá 

kinesisku sendistovuni í 
Keypmannahavn.

Tað er á hesum fundi, 
at tosað hevur verið um 
tey viðurskiftini, sum 
Kringvarpið hevur fingið 
innlit í – men sum Vinnu­
málaráðið hevur kravt og 
fingið fútabann ímóti.

Sosialurin hevur fingið 
sama innlit av Løgmans­
skrivstovuni, sum Kring­
varpið, har einki verður 
sagt um innihaldið á 
fundinum.

– Løgmansskrivstovan 
kann upplýsa, at fundur 
varð hildin á Løgmans­
skrivstovuni tann 11. 
november kl. 11.30. Á 
fundinum luttóku kines­
iski sendiharran, løg­
maður og landsstýris­
maðurin í fíggjarmálum. 
Tvey starvsfólk av 
kinesisku sendistovuni 
í Keypmannahavn vóru 
á fundinum saman við 
sendiharranum. Harum­
framt luttóku Marjun 
Hanusardóttir, Bjarni 
A. Bjarnason, Durita L. 
Jóansdóttir og Elisa­
beth F. Rasmussen á 
fundinum, skrivar Løg­
mansskrivstovan í teldu­
posti til Sosialin, har 
eisini verður sagt, hvat 
endamálið var við fundi­
num:

– Endamálið við fundi­
num var at umrøða 
h a n d i l s v i ð u r s k i f t i n i 
millum Føroyar og Kina, 
verður sagt í telduposti­
num frá Løgmansskriv­
stovuni.

Tað vil siga, at tíðindini, 
sum Kringvarpið ikki 
sleppur at bera – í øllum 
førum ikki fyrr enn 
mánakvøldið klokkan 
18:40, snúgva seg um 
»handilsviðurskiftini 
millum Føroyar og Kina«.

So vita vit tað, at tað 
snýr seg um vørur, sum 
vit keypa úr Kina – ella 
vørur, sum vit ætla at 
keypa úr Kina, og vørur, 
sum Kina keypir frá okk­
um. Í fjør fluttu vit út til 
Kina fyri 643 milliónir 
krónur, sum at kalla bara 
var laksur.

Løgmansskrivstovan 
skrivar víðari í innlitinum 
til miðlarnar, at hon 
hevur fimm skjøl, sum 
eru fevnd av umbønini 
um innlit. Fýra av teim­
um fimm skjølunum 
eru samskifti millum 
stjórnarráðini um fundin.

– Hesi skjøl eru fevnd 
av rættinum til innlit 
og eru viðheft í hes­
um telduposti. Fimta 
skjalið er ein innanhýsis 
fundarfrásøgn frá fund­
unum, sum ikki verður 
mett at vera fevnd 
av skjalainnliti, sbrt. 

§ 7 í løgtingslóg um 
innlit í fyrisitingina. 
Skjalið er gjørt av 
myndugleikanum til 
egna nýtslu.  Sbrt. § 11 
í innlitslógini verður 
upplýst, hvør luttók á 
fundinum, nær hann var 
hildin  o.s.fr. Løgmans­
skrivstovan metir, at tað 
ikki harútyvir skal latast 
meirinnlit í skjalið sam­
bært § 4, stk. 1, 2. pkt í inn­
litslógini.

Løgmansskrivstovan 
er vitandi um, at fundur 
eisini var í í Uttanríkis- 
og mentamálaráðnum 
millum landsstýris­
mannin í uttanríkis- og 
mentamálum og sendi­
harran. Løgmansskriv­
stovan hevur tó ikki 
nærri upplýsingar um 
hendan fundin.

F í g g j a r m á l a r á ð i ð 
hevur fýra skjøl, sum eru 
fevnd av umbønini um 

innlit. Trý av skjølunum 
er samskifti í stjórnar­
ráðnum og millum 
stjórnarráðini um fundin, 
sum var  á Løgmans­
skrivstovuni tann 11. 
november. Hesi skjøl eru 
fevnd av rættinum til inn­
lit og eru viðheft í hesum 
telduposti. Harum­
framt er eitt innanhýsis 
skjal. Skjalið er innan­
hýsis samskifti, sum ikki 
verður mett at vera fevnt 
av skjalainnliti, sbrt. § 7 
í løgtingslóg um innlit í 
fyrisitingina. Skjalið eru 
gjørt av myndugleika­
num til egna nýtslu. Sbrt. 
§ 11 í innlitslógini verður 
upplýst, hvør luttók á 
fundinum, nær hann var 
hildin  o.s.fr. Løgmans­
skrivstovan metir, at tað 
ikki harútyvir skal latast 
meirinnlit í skjalið sam­
bært § 4, stk. 1, 2. pkt í inn­
litslógini.

EVNIÐ VAR HANDILS­
VIÐURSKIFTINI MILLUM 
FØROYAR OG KINA
Á fundinum í Tinganesi 11. november klokkan 11:30, 
sum kinesiski sendiharrin í Danmark hevði biðið um við 
løgmann, uttanríkisráðharran og fíggjarmálaráðharran 
snúði seg um »handilsviðurskiftini millum 
Føroyar og Kina«, skrivar løgmansskrivstovan

Eirikur Lindenskov

– Eg haldi, at tað er 
sera álvasamt, at so 
týðandi upplýsingar 
verða hildnir aftur.

Tað sigur Georg 
L. Petersen, tíðinda­
leiðari í Kringvapri­
num, sum veit, hvat 
gekk fyri seg á fundi­
num millum kinesiska 
sendiharran og løg­
mann og landsstýris­
fólk 11. november.

Georg L. Petersen 
er skelkaður av hesum 
málinum.

– Um hetta er van­
ligt, so blívi eg bangin, 
tað má eg siga, sigur 
Georg L. Petersen.

Kringvarpið má 
sum vera man virða 
fútabannið, og tí eru 
tey rættiliga bundin at 
viðgera hetta málið.

– Men vit sleppa tí 
ikki, sigur hann.

Eg gerist bangin 
um slíkt gongur 
fyri seg
Hetta máli hevur so stóran 
týdning, at hetta áttu 
Føroya fólk at vita, heldur 
tíðindaleiðarin í Kringvarpinum

Xi Jinpin, kinesiskur forseti, og Donald Trump, amerikanskur forseti, royna 
hvør í sínum lagi at leggja trýst á lítlu Føroyar. Xi Jinpin við at senda fólk síni 
á fund við hægsu menn í Føroyum at leggja trýst á, Donald Trump við at fáa 
sítt fólk  – enn í hvussu so er, bara at skriva lesarabræv í Sosialinum

